
Аялаймын сені, Қызылорда!

Бәйге десе, тұяғымен жер тарпып, делебесі қозар 
шын жүйріктер Сырдың алтын күзін айшықтап, 
аламанның көркін қыздырған сәттің куәсі болдық. 
Қос тойы қабат келген Ақмешіттің аспанында 
атшабардан көтерілген аппақ шаң ақеден елдің 
көңіл-күйін көрсеткендей. Ат құлағында ойнаған 

қазақ баласы осындай сәтте бей-жай қалмасы анық. 
Қала күні мерекесі мен «Алтын күз – 2024» дәстүрлі 
іс-шарасы аясында өткен дүбірлі дода төрінде 
облыс, қала әкімдері мен Парламент Сенаты мен 
Мәжілісінің депутаттары қадірменді қонақ болды. 

Қызылорда қаласында қала күнін мерекелеу 
аясында «Үздік аула» байқауын өткізу дәстүрге 
айналған үрдіс. Биыл бұл байқау жетінші мәрте 
өткізілуде.

Шаһарымызды жасыл-желекке айналдыру 
бағытындағы жұмыстарға жанашыр тұрғындары 
үлестерін қосып келеді. Сондай белсенділерді 
ынталандыру үшін «Үздік аула» байқауы 
жарияланып, шілде-тамыз айлары аралығында 
тұрғындардан «Үздік аула» байқауына өтінім 
қабылданған еді.

«ҮЗДІК АУЛА-2024»: 
КІМ ЖЕҢІМПАЗ 

БОЛДЫ?

ЖАҢА КЕЙІПКЕ ЕНГЕН 
ҚАЛА КӨШЕЛЕРІ КӨРІКТІ

Айгүл МҰСАБАЕВА,
қалалық мәслихат депутаты:

Бірнеше жұмысты қатар 
атқару құпия технология емес

Елдің аманатын 
арқалаған халық 

қалаулылары елмен 
етене араласып, 
халықтың мұң-

мұқтажын құзырлы 
орындарға жеткізіп,  
халық пен биліктің 

арасына алтын көпір 
орнатып, мәселенің 
оңтайлы шешілуіне 

ықпал етеді.   Орайы 
келгенде қалалық 

мәслихат депутаты, 
әрдайым елдің ортасынан 

табылатын халық 
қалаулысы 

Айгүл Мұсабаевамен 
сұхбаттасудың 

сәті түсті. 

2-бетте

– Жол-көлік инфрақұрылымы бойынша қалада 
ауқымды іс атқарылып жатыр. Тұрғындар мен қала 
қонақтарына қолайлы жағдай жасау үшін шаһарға 
кіретін күре тамыр жолдардың барлығына мән 
беріліп жатыр.

Осы ретте, әуежай жолы мен Шиелі ауданынан 
кіре беріс жолдарға кеңейту жұмыстары жүргізілсе, 
«ҚазАвтоЖол» ҰК» АҚ арқылы «Қызылорда-Құмкөл» 
жолын қайта жаңғырту үшін техникалық-экономикалық 
негіздеме дайындалуда, – дейді Нұржан Ахатов. 

Еліміздің бас қаласы Астана бағытынан кіретін 
Сағымбаев көшесіне қайта жаңғырту жұмысы үшін 

жоба-сметалық құжаттары әзірленуде. Сонымен қатар 
қаланың магистралды Яссауи мен Жаппасбай батыр 
көшелері, Тәуелсіздіктің 25 жылдығы даңғылы төрт 
жолақтыға кеңейтілуде.

Оған қоса Е.Көшербаев көшесі қайта жаңғыртылып, 
96 көшеге күрделі, 34 көшеге орташа жол жөндеу және 
жаңа жол құрылысын салу жұмыстарын жүзеге асыру 
жоспарлануда. Айталық, Н.Назарбаев даңғылынан 
Тәуелсіздіктің 25 жылдығы даңғылына дейінгі аралықта 
жаңа жол құрылысы салынды. Сонымен бірге Сырдария 
жағалауының бойынан ескі базар мен «Мерей» шағын 
ауданы аралығына жаңа жол салу жоспарымызда бар.

Ал жаяу жүргінші жолдары бойынша биыл 2,3 
млрд теңге болатын 54 көшеге жаяу жүргіншілер 
жолы салынуда. Олардың 40 көшесі – қалада, Тасбөгет 
кентінен – 6, Белкөлден – 1, Қарауылтөбе ауылынан 
– 7 жаяу жүргінші жолы. Сондай-ақ жарықтандыру 
мәселесі де назардан тыс қалған емес. Қала көлемінде 
81 көшені жарықтандыруға 1,4 млрд теңге бөлінді. 
Оның 54-і – қалада, 6-ы – Тасбөгетте, 15-і – Сабалақта, 
5-і – Белкөл кентінде,1-і – Ақжарма ауылдық округінде 
қолға алынды.

«Кәсібіне қарай – нәсібі» демекші, аймағымызда 
наубайхана ашып, шағын бизнесін дөңгелетіп 
отырғандар саны күннен-күнге артып келеді. 
Қызылордалық Бахытбек Ербошаев – өз өндірісін өрге 
жүздірген табысты кәсіпкердің бірі. Бүгінде  жаңа 
технологиямен жұмыс істейтін наубайханада тәулік 
сайын 2-3 мыңнан аса нан өнімдерін пісіреді. 

–  Наубайхана өз жұмысын 2013 жылдың 2 
тамызында бастады. Алғаш кәсіпорын екі айналмалы 

роторлы пеш сатып алып,  нан өнімін өндіруді 
бастады. Нан өнімдеріне сұраныс артып, тағы төрт 
пеш сатып алу үшін 2021 жылы өңірлік инвестициялық 
орталығына несиеге өтінім бердік. Кәсібімнің 
көкжиегі артып, нан көлемін өндіруді ұлғайта алдық. 
Алғашында тұтынушылар қатары аз еді, кейін оның 
саны бірнеше есе артып, қала тұрғындарын нан 
өнімдерімен қамтамасыз етудеміз – дейді наубайхана 
басшысы Бахытбек Ербошаев.

Орталық стадионда өткен салтанатты шараға 
облыс әкімі Нұрлыбек Нәлібаев пен қала, аудан 
әкімдері, Мемлекет және қоғам қайраткерлері, 
Парламент депутаттары, зиялы қауым өкілдері, 
еңбек ардагерлері мен қала тұрғындары жиналды. 
Елге мәлім эстрада жұлдыздары келіп, Ақмешіттің 
аспанында ән әуелеткен орталық стадионда ине 
шаншар орын жоқ. Баладан қарияға дейін осында. 
Мерекенің мезіретін сезініп, шаһар тойына жаппай 
атсалысты. 

Ақмешіттің тойы – 
Алаштың тойы

Сән-салтанаты жарасқан 
Ақмешіттің отыз күн ойын, қырық 
күн тойын жасасақ та жарасымды. 

Талай алыптың табаны тиген 
қастерлі топырақ қос ғасырға 

таяқ тастам қалған мерейтойды 
дүркіретіп атап өтті. Тайлы-тұяғы 

қалмай, алты Алашқа сауын айтқан 
бірнеше апталық мереке концертпен 

қорытындыланды.

Ас АтАсы – нАн

Биыл қалада 92 жоба жүзеге 
аспақ. Сол жобаның бірі – 

жол-көлік инфрақұрылымын 
дамыту. Осы бағытта 

бюджеттің барлық көздерінен 
6 млрд теңге қаралды. Осыған 

орай биыл біраз ауқымды 
жұмыс қолға алынды. 

Қала аумағында жөндеуден 
өтетін көшелер мен мердігер 

мекемелер анықталып, тиісті 
қаржы бөлінді. Тіпті қызу 

жұмыстың нәтижесі сезілуде.

4-бетте

2-бетте

Ала жаздай бел жазбай тер төккен диқандар еңбегі нәтиже беріп, 
қамбаға тау-тау астық құйылған сәттегі тоқшылық мерекесінің 
сәні бөлек. Кешегі сенбіде аймағымызға «Алтын дән» мерекесі 
мәресіне жетіп, жылдағы дәстүрмен жәрмеңке өтті. Сыр диқандары 
1000 тоннадан астам өнімдерін тұрғындарға төмен бағамен 
ұсынды. Таңнан жәрмеңкеге жиылған жұртшылық қарасы қалың 
болды. Жәрмеңке алаңдарында концерттік бағдарламалар және 
басқа да ойын-сауық шаралары ұйымдастырылды. Жәрмеңкеге 
200 тоннадан астам күріш, 25 тонна ет және 40 тоннадай балық 
өнімдері, 200 тонна картоп, 70 тонна сәбіз, 120 тонна пияз, 150 
тоннадан астам көкөніс пен жеміс-жидек, 250 тонна бақша 
өнімдері, 10 тоннадай сүт өнімдері, 10 тоннаға жуық кондитер 
өнімдері, 200 бас тоқты және 40 тонна жем-шөп  жеткізілді. 

тоқшылық 
тойы

«АЛТЫН КҮЗДІҢ» АЛАМАНЫ

16 қазан – халықаралық нан күні. Атаулы мереке 2006 жылы халықаралық наубайшылар мен 
кондитер-наубайшылар одағының бастамасымен құрылды. Осы күнді таңдаудың да өз себебі бар. 
1945 жылы 16 қазанда БҰҰ Азық-түлік және ауылшаруашылық ұйымы құрылған. Нан – әлемде 
көпшілік тұтынатын тағамдардың бірі. Зерттеу бойынша әлемде күн сайын шамамен 9 миллион 
бөлке нан тұтынады екен. Ал жылына адамдар шамамен 140 миллион тонна нан өнімдерін жейді. 
Бүгінде нанның түрі көп. Наубайханада пісірілетін әр түрлі нандармен қатар мерекелік дастарханға 
арналған тәтті тоқаштар, диеталық нан түрлері өте көп.

2-бетте 2-бетте

4-бетте

2-бетте

Ақмешіт АптАлығы

– Қазіргі қоғамда әйелдердің 
белсенділігі де, жауапкершілігі 
де жоғары. Сіздің көзқарасыңыз 
қандай?

– Бүгінгі күні түрлі салада белсен-
ділік танытып, маңызды қызметке 
араласып жатқан әйелдер аз емес. Десек 
те билікте, оның ішінде шешім қабылдау 
құрылымдарында әйелдер дің үлес 
салмағы аз. Бізде саяси-мем лекеттік 
қызметкерлер арасындағы әйелдердің 
үлесі 10 пайыздан сәл асады. Ал жоғары 
лауазымды басшы қызметкерлер 
арасында олардың саны бұдан да 
аз. Дегенмен бұл әйелдер жауапты 
қызметте мүлде жоқ деген емес. Ерлер 
мен әйелдердің теңдігін, әйелдердің 
құқықтары мен мүмкіндіктерін 
кеңейту аясында бір шама қадам да 
жасалуда. Тәуелсіздік алған жылдар 
ішінде Қазақстан ерлер мен әйелдердің  
құқықтары мен заңды мүдделерін қорғау 
бел гілі бір дәрежеде ілгеріледі. 2003 
жылы еліміздегі гендерлік саясат тұжы-
рым дамасы мақұлданды. Ол еліміздегі 
ген дерлік саясаттың негізгі бағытын,  
ерлер мен әйелдердің билік құрылымына 
теңгерімді қатысуына қол жеткізуді, 
әйелдердің экономикалық тәуелсіздігі, 
өз бизнесін дамытуы мен мансап 
жолында ілгерілеуі үшін тең мүмкіндікті 
қамтамасыз етуді, отбасындағы құқық-
тар мен міндеттердің тең жүзеге асы-
рылуы үшін жағдай жасауды  айқын-
дады. Егер әйел адам отбасымен қоса 
қызметті де алып жүруге қабілетті 
болса, оған ешқандай кедергі жоқ деп 
ойлаймын.

– Мектеп директоры болу – өте 
жауапты қызмет. Сол қызметпен 
қоса сіздің бірнеше қоғамдық жұмы-

сыңыз бар. Ал депутат болу ел амана-
тын арқалау да оңай шаруа емес. Мой-
ныңыз ға артылған қаншама мін дет  
сіздің негізгі мамандығыңызға ке дергі 
келтірмей ме? Жұмыс кестеңіз бар ма?

– Уақытты тиімді пайдалану – 
нәтиже кепілі. Бұл жерде барлығы уа-
қыт ты ұйымдастыра білуге және әр істі 
сүйіс пеншілікпен жасауыңа байланысты 
деп ой лаймын. Кез келген менеджерге 
таныс ұғымның бірі – тайм-менеджмент. 
Уақытты дұрыс бөлу арқылы тапсыр-
маны тиімді жоспарлап отырсақ,  негізгі 
жұмыспен қоса, қоғамдық жұмысты да 
ала жүру керек. Яғни  бірнеше жұмысты 
қатар атқару құпия технология емес, аса 
маңызды дағды дер едім. Жұмыс кестесі 
дей алмаспын, дегенмен күнделікті жұ-
мысымды жоспарлап отырамын. Себе-
бі уақыт – көбеймейтін ресурс. Уа қыт-
ты ең құнды және маңызды нәрсе лерге 
жұмсауымыз керек. Ал жұмыспен қатар 
отбасымыз бар, оған да үлгеру керек. 

– Бала тәрбиесі бүгінде өзекті 
тақырыпқа айналып, алға шықты. 
Мек теп жасындағы балалардың тәр-
тіпсіздігі белең алуда. Ұстаздардың 
ұстазы ретінде осы мәселеге қатысты 
қандай пікір білдіресіз?

– Иә, балалар арасында оқыс оқиға-
лар, құқық бұзушылық белең алып тұр. 
Бұл барлығымызды алаңдатып отыр. 
Қоғамда орын алған келеңсіз оқиға-
ларға жалғыз ата-ана немесе білім 
ошағы кінәлі бола алмайды. Себебі 
заң бұзушылық  аяқасты, бір сәтте 

орын алмайды. Ол кішкене қадам, ұсақ 
әрекеттер арқылы қордаланып үлкен 
мәселеге ұласады. Менің ойымша соңғы 
уақытта білімге баса назар аударылып, 
тәрбие кенжелеп қалғандай. Бүгінде 
бала үшін барлығы дайын, қажеттілік тің 
қай-қайсысы да әзір тұрады. Сондық тан 
бала еңбектенуге еш талпынбайды. Ал 
баланы еңбекке баулу, еңбексүйгіштік-
ке тәрбиелеу – қай заманда да педа-
гогиканың басты мақсатының бірі 
және солай қала бермек те. Біз баланы 
еңбекке баулуымыз керек. Тағы бір 
айтатын жайт, бұл ата-ананың бала 
тәрбиесі дегенді қалай түсінетінінде. 
Тәрбиелеуді тамағын тойдырып, көй-
легін көк етумен шектелмесі анық. 
Орын алған оқиғалар үйдегі көріністің 
бір парасы деп те ойлаймын. Осы 
орайда айта кетейін, өткен жылғы оқу 
жылында «Біртұтас тәрбие» бағдарла-
масы орта білім ұйымдарына, биылдан 
бастап мектепке дейінгі білім беру мен 

арнаулы оқу орындарына енгізілді. 
Мақсаты – жалпыадамзаттық және ұлт-
тық құндылықтарды бойына сіңірген 
еңбекқор, саналы азаматты тәрбиелеу. 
Сонымен қатар барлық мектептерде 
отбасын нығайтуға, отбасылық және 
қоғамдық тәрбие байланысын дамытуға 
және оларға білім беру мәселелерін 
тиімді шешуге мүмкіндік беруді көз-
дейтін «Ата-ананы педагогикалық 
қол дау орталықтары» құрылды. Мек-
тебі мізде «Біртұтас тәрбие» бағдар-
ла масының алты құндылығын жүзеге 

асыру мақсатында, сегіз кіші мектеп 
жұмыс істейді. Олардың қатарында 
«Отбасы кіші мектебі», «Педагогикалық 
дизайн» кіші мектебі, «Адалдық» кіші 
мектебі, «Smart Sarbaz» кіші мектебі, 
«Әлеуметтік ғылыми» кіші мектебі, 
«Цифрлы ұстаз» кіші мектебі балаларға 
біліммен қатар «Адал адам – Адал 
еңбек – Адал табыс» қағидаты негізінде, 
отбасылық тәрбие, рухани ұлттық 
құндылықты насихаттау бағытында 
жүйелі жұмыс жүргізуде. Бұлар да кө-
мекші болып, мәселенің алдын алуға 
себеп болар деп ойлаймын. 

– Сізде бос уақыт көп болады деп 
ойламаймын. Десе де негізгі қызме-
тіңіз бен қоғамдық жұмыстан  сәл боса-
ған жағдайда немен айналысасыз?

– Бос уақытым бола қалған кезде 
кітап оқып, тарихи кинолар қараймын, 
салауатты өмір салтын ұстанып, таза 
ауада отбасыммен бірге серуендеймін,  
немерелеріме көп көңіл бөлемін.

– Әкеңіз лауазымды қызметтер 
сатысынан өтті.  Сіз әке жолын қуып 
келе жатырмын деп ойлайсыз ба? 
Өмірде идеалыңыз  кім?

– Өмірдегі идеалым – әкем. Бірақ саяси 
мансапта әке жолын қуып келе жатырмын 
деп ойламаймын. Себебі  өз ұстанымым, 
өз бағытым бар. Алға қойған мақсатым – 
адал еңбек, адал табыс құндылығын бас-
шылыққа алып, жұмыс істеп келемін.

– Ұстаздар қауымына мемлекет 
тарапынан жасалып жатқан қамқор-
лыққа көңіліңіз тола ма?

– ҚР Президенті Қасым-Жомарт 
Тоқаев еліміздің алдында тұрған басты 

міндеттің бірі ретінде саналы, білімді, 
ақыл-парасатты ұрпақ тәрбиелеу 
екен дігін атап жүр. Оның бір дәлелі 
ре тінде көптеген жоспарлы жұмыс 
жасалуда. Соның көңіл қуантарлық 
бірнешеуіне тоқталып өтейін. Әуелі 
шет елдің озық университеттерінің 
филиалдарын ашу қолға алынды. Бұл 
дегеніміз бәсекелестікті арттырып, 
са палы маман даярлауға жол ашады. 
Екін шіден, оқу орнының материалдық-
техникалық базасы нығайды. Ауыл, 
қала мектептерінен зертханалар ашы-
лып, заманауи кабинеттермен жаб-
дықталды. Дарынды балаларға жан-
жақты қол дау көрсетуде ауқымды 
жұмыстар жасалды. Халықаралық 
зият керлік сайыс тарда, олимпиадада 
жеңіске жет кен оқушыларға қаржыдай 
сыйақы табысталуда. Мұғалімдерді 
аттестаттау толығымен жаңа жүйеге 
көшті. Биыл ғы жылдың тағы бір 
ерекшелігі, білім саласында қажырлы 

еңбек етіп, жетіс тіктерге жеткен 
педагог-шебер, педагог зерттеу ші 
мұғалімдерге Оқу-ағарту министр-
лігінің Ы.Алтынсарин, «Білім беру 
ісінің құрметті қызметкері», «Еңбек 
ардагері» төсбелгілерімен мара пат-
талды. Еліміздің ертеңгі тізгін ұстар 
азаматтарды тәрбиелеу – мұғалімдерге 
жүктелген аса маңызды да, жауапты 
міндет. Сондықтан ұстаздарға қандай 
қамқорлық жасалса да артық етпес. 

– Халық қалаулысы атанып, елдің 
сенімін арқаладыңыз.  Өзіңізге тиесілі 
аумақ тұрғындарының аманаты 
қалай орындалып жатыр?

– Мәслихат депутаты ретінде тұ-
рақты «Аmanat» партиясының қалалық 
филиалының қоғамдық қабылдау 
бөлмесінде азаматтарды жеке 
қабылдау және өзіме бөлінген аймақ-
та тұрғын дармен кездесу жүргіземін. 
Мәселе айтып келген тұрғындардың 
базынасын тыңдап, көтерілген мәселе 
бойынша қажет болған жағдайда 
тиісті сала мамандары тартылады. 
Шешуі қиын мәселелерді  атқарушы 
билік жанындағы комиссияда, 
мәслихат сессиясында және тұрақты 
комиссияда көтеруге тырысамын. 
Қай істі қолға алсам да сайлауалды 
бағдарламасын нәтижелі орындауға, 
сайлаушылардың сенімін ақтауға 
тырысамын. 

– Сұхбатыңызға рахмет

Сұхбаттасқан  
Гауһар ҚОЖАХМЕТОВА

Айгүл МҰСАБАЕВА, қалалық мәслихат депутаты

Бірнеше жұмысты қатар атқару құпия технология емес

Басы 1-бетте

Ақмешіттің тойы – Алаштың тойы
Аймақ басшысы жұртшылықты мерекемен құт-

тықтап, өңірдің әлеуметтік-экономикалық жетіс тікте-
ріне тоқталды.

– Президент Қасым-Жомарт Кемелұлы бірлік пен 
берекенің, өнер мен мәдениеттің құтты ұясы – Сыр 
өңіріне келген сапарында облысымызға дамудың үл кен 
перспективалары бар стратегиялық маңызды аймақ деп 
оң бағасын берді. Биыл Қызылорда қаласының бюджеті 
50 млрд теңгеге артып, 107,9 млрд теңгеге жетті. Қала 
күні қарсаңында тұрғындар асыға күткен жайлы мек-
теп, Оқушылар сарайы, Теннис орталығы ел игілігіне 
табысталды. Сол жағалаудағы №2 шағын ауданға 
салынған 470 пәтерлік 10 көпқабатты тұрғын үйде 
қоныстой тойланды. Осы уақытқа дейін қаламыздың ең 
басты коммуналдық мәселесі болып келген көпқабатты 
тұрғын үйлерді ыстық сумен қамтамасыз ету оң 
шешімін тапты. Биыл 187 үй, алдағы жылы тағы 237 
үй ыстық суға қосылады. Соңғы екі жылда біз барлық 
саланың материалдық-техникалық базасын нығайтуға 
басымдық бердік. Ең алдымен облыс орталығындағы 
қоғамдық көлікке қатысты түйткілді түбегейлі 
шешу үшін 300 жаңа автобус сатып алынды. Жаңа 
қоғамдық көліктер жолаушыларға қызмет көрсетуде. 

Тұрғындар сұранысына сәйкес алынған 200 санитарлық 
автокөліктің 60-ы Қызылорда қаласындағы денсаулық 
сақтау мекемелеріне табысталды. Сүйікті қаламыздың 
самаладай жарқырауына, көркейіп, гүлденуіне бірге 
атсалысайық! Жаңа белестерді бағындырып, асқақ 
армандарға бірге жетейік! Әр шаңыраққа шаттық, 
береке-бірлік тілеймін, – деді Нұрлыбек Машбекұлы.

Салтанатты іс-шарада қаланы әлеуметтік-эконо-
микалық, қоғамдық-саяси тұрғыдан өркендетуде ерен 

еңбектің үлгісін көрсеткен 9 азаматқа «Қызылорда 
қаласының Құрметті азаматы» атағы берілді. Сан 
салада қызмет ететін 3 азаматқа облыстың ең жоғары 
марапаты – Қызылорда облысының Құрмет грамотасы, 
9 азаматқа облыс әкімінің Алғыс хаты табысталды. 

Қала күніне арналған мереке отандық эстрада 
жұлдыздарының концертіне және отшашуға ұласты. 

«Ақмешіт-ақпарат»

Бойында қазақы қаны тулап, ұлттық спортты ұмыт қылмай жиналған 
жұртшылықты аймақ басшысы алтын күз мерекесімен құттықтап, жарысқа 
қатысушыларға сәттілік тіледі.

– Берекесімен, молшылығымен келетін күз мезгілінде халқымыз егінін 
жинап, қамбасын толтырып, мәре-сәре болып, бір жасап қалады. Егінім бітік 
шықты деп, қуаныш тойын тойлап, ат шаптырып, бәйге береді. Ертеден 
жеткен осы дәстүрімізді біз де жалғастырып келеміз. Баршаңызды «Алтын 
дән – 2024» ұлттық ат спорты бәйгесінен облыстық жарыстың ашылуымен 
құттықтаймын!

Қыркүйек айында Мемлекет басшысының бастамасымен өткен V Дүние-
жүзілік көшпенділер ойындарында 4 саңлағымыз бақ сынап, 2 алтын, 1 қола 
медаль жеңіп алды. Осылайша Сыр спортының жылнамасын жаңартты, 
этноспорттың дамуына үлес қосты. Бүгінгі бәйге Сыр өңірінің мерейін 
асырып, ұлттық спорттың өркендеуіне мол мүмкіндік береді деп сенемін!

Төзім мен жігер, қайрат пен мінез сынға түскен бәйгеде тұлпарлардың 
тұяғы талмасын, арғымақтар аламанда арындасын! Шабандоздардың 
тақымы тастай болсын! – деді Нұрлыбек Нәлібаев.

Абай айтқан «Шоқпардай кекілі бар қамыс құлақтың» түр-түрі сайысқа 
түскен бәйгеде әп-бәрекелді дескен жұртшылық көп. Жиналған халықтың 
қарасы қалың. «Мыңнан тұлпар, жүзден жүйрік» атанар қайсысы екенін 
қарап, қалың оймен алысты. Әрбірі өздерінің сенгендеріне қарап, баға беріп, 
«озып шығады» десіп жатты. Жарысқа қатысушыларға ауыл шаруашылығы 
саласының ардагері Нұрлыбай Ұлықпанұлы ақ батасын берді.

Тұлпарлар бәйгенің төрт түрінен сынға түсті. Бәйге жеңімпаздарына 
қомақты қаржылай сыйлықтар тағайындалған. Әлбетте, жарыста сыйлыққа 
емес, намыс пен абыройды алға салатын халқымыздың бұл дағдысы қай 
кезде де жолдан жаңылмаған. 25 шақырымды қамтыған аламан бәйгеде аты 
озған Мирас Көкінбайдың тізгініндегі жамбылдық Нұржан Башановтың 
«Ақмаңдайы» І орынды қанжығасына байлап, 3 миллион теңгені қалтаға 
салды. Ал ІІ орынды еншілеген аралдық Санжар Нартайұлы мінген Қожабек 
Якудаевтың «Қозы күрең» тұлпары 2 миллион теңгеге қол жеткізсе, үздік 
үштікті түйіндеген Бақыт Ерсұлтанның «Жұмбаққызы» 1 миллион теңгені 
қанағат тұтты. 

Есіл еңбектің көрінер сәтінде қалыс қалмай, атшабарды айналған 
атымен бірге арқасы қозып, шабыттана отырған азаматтардың арасында тоқ 
бәйгеден қызылордалық Бердібек Мыхановтың «Бел тураны» топ жарып, 15 
шақырымда бірінші келіп, 1 500 000 теңгені олжалады. Ал ІІ орынға тігілген 
1 миллион теңге алматылық Әбілсейіт Мұрагердің «Гауһартас» тұлпарының 
еншісіне бұйырды. Алматылық Ельбурыс Жұмабаевтың «Лимон» тұлпары 
мәреге үшінші келіп, 500 мың теңгені жеңіп алды. 

Иегінің астына екі шақырым салған қазақтың құнан бәйгесі 11 
шақырым қашықтықты қамтыды. Бұл сайыстағы І орынға тігілген 1 
млн 200 мың теңге жамбылдық Аслан Жиембеттің «Струна» тұлпарына 
бұйыр ды. ІІ орындағы 800 мың теңгені алматылық Мейірхат Болғыновтың 
«Бұйрық» атты сәйгүлігі иеленсе, үшінші орынның тұғырына 500 
мың теңге жеңіп алып, жалағаштық Дәуренбек Аймахановтың әйгілі 
«Ханторысы» шықты. 

Тай жарыс та ешбірінен кем түспеді. Мұнда да топ жарып, алға шыққан 
жүйріктер сый-сыяпатқа кенелді. І орынның 500 мың теңгесін шабандоз 
Ералы Асу мінген қызылордалық Серікбол Боташевтің «Акула» аты 
иеленді. Ал Мирас Көкімбай тізгіндеген Күзенбай Бибазардың «Айман» 
аты ІІ орынға табан тіреп, 300 мыңға қолы жетсе, жамбылдық Арнұр 
Саматұлының астындағы «Жұмбаққыз» тұлпары 200 мың теңге қоржынға 
салып, үздік үштікті түйіндеді.

«Ақмешіт-ақпарат»

тоқшылық тойы
Биыл Сыр диқандары үшін табысты жыл 

болды. Дала диқандары өнімнен мол астық 
жинады. Атап айтар болсақ, 189 400 гектар 
жерге егін егіп, 85 600 гектар күріштен 58 
центнерден өнім алып, жарты миллион 
тоннаға жуық ақмаржан жинады. Ауыл 
шаруашылығы жәрмеңкесі қаланың 8 шағын 
ауданында ұйымдастырылды. Аралдың 
балығы, Жаңақорғанның қарбызы, Шиелінің 
қауыны, Қазалының кәмпиті, Қармақшының 
күріші мен Жалағаштың картобы ерекше 
сұранысқа ие болды. Аралдық шаруалар 
30 автокөлікпен 75 тоннадан астам өнім 
әкелді. Теңізді өлке аймақ тұрғындарына 
3,9 тонна ет өнімі, 16 тонна балық өнімі, 1 
арнайы автокөлікпен 2 тонна тірі балық, 1 
тоннаға жуық сүт өнімдері, 400 дана тауық 
еті, 55 тонна бақша және көкөніс дақылдары, 
3 тонна ас тұзы және тұз өнімдері 
ұсынылды. Сондай-ақ сырдариялық шаруа 
қожалықтары да 50 көлікпен 156 тонна 
өнім сатты. Жаңақорғандық диқандар 
жайылманың қауын-қарбызынан бастап, 
бақша өнім дерін, күріш, ет, балық, жеміс-
жидекті жеңіл детілген бағамен ұсынды. Жергілікті тұрғындар ауыл шаруашылығы өнімдерін 
көптеп сатып алып, өз ризашылықтарын жеткізіп жатты. 

 – Жәрмеңкеге азанымен ерте келдім. Бағасы қалтаға қонымды. Ет, балық, сүт өнімдері 
ерекше сүйсіндірді. Тоқшылық тойы тарқамасын, – дейді қала тұрғыны Абай Болатұлы.

Ел жәрмеңкеден қыс азығын қамдап, мерекелік көңіл-күймен қайтты. Айгүл 
Жанпейісова жәрмеңкеден мерекелік көңіл күй сезілетінн айтты.

– Мен жәрмеңкеге балаларымды ала келдім. Мұнда азық-түліктен пен көкөністен 
бөлек, көздің жауын алар керемет көріністер де ұйымдастырылған. Ұмытылмас әсер алдық, 
халқымыздың несібесі ортаймасын, – дейді ол.

С.ХАЙРУЛЛА

«АлтыН КҮЗДіҢ» 
АлАмАНы

Басы 1-бетте

Басы 1-бетте

Басы 1-бетте

– Қазақстанда IT саланы мектепте дамыту үшін қандай 

мүмкіндіктер бар?

– Соңғы он жылдықта қарқынды дамып келеді. Мүмкіндіктер 

шексіз дер едім. Себебі қазір ең нашар деген мектептердің өзі 

толыққанды компьютерлер, электронды тақталар және интернетпен 

қамтамасыз етілген.  Ендігі кезекте информатика пәні мұғалімдері 

ғана емес барлық педагогтар ақпараттық технологияларды, бағдар-

ламаларды меңгере түсуі қажет. Бүгінгі күні инновациялық әдістер 

мен ақпараттық технологияларды қолдану арқылы оқушының 

ойлау қабілетін арттырып, ізденуін дамытып, қызығушылығын ояту, 

белсенділігін арттыру – ең негізгі мақсат. Осы орайда мен қызмет ететін 

Мұстафа Шоқай атындағы №187 ақпараттық технология мектеп-лицейінде 

«ІТ математика» пилоттық жобасы бастау алды. 2023 жылы мектебімізге 

жоба аясында атқарылып жатқан шаралармен танысу мақсатында Қазақстан 

Ұлттық Ғылым академиясының академигі, математик, профессор, физика-

математика ғылымдарының докторы  Жұмаділдаев Асқар Серікұлұлы келіп, 

батасын беріп кеткен еді. 

– Мектепте қандай жобалар жүзеге асуда?

– Одан бөлек «Цифрлы Қазақстан» бағдарламасын іске асыру мақсатында 

мектебімізде «Bala QR» жобасы жүзеге асуда және Қызылорда облыстық 

«Ақпараттық технологиялар орталығы» қолдауымен «Grand Master бағдарламалау 

мектебі» арасында ақпараттық технология бағытындағы жұмысты жетілдіруде 

бірлескен жұмыс жүруде. ІТ мектеп-лицей ұстаздарын ақпараттық технологияның 

мүмкіндіктерін оқу-тәрбие үдерісінде тиімді пайдалану үшін тәжірибелерін тарату 

мақсатында дайындалған авторлық бағдарламалары «Толықтырылған шындық»  

AR мобильді қосымшасы  арқылы «Әділетті Қазақстан: сапалы білім, адал ұрпақ, 

табысты ұлт» тақырыбында өткен педагогтардің  облыстық тамыз кеңесінің 

шығармашылық көрме алаңында  таныстырылады. Мектеп оқушылары «Smartlab» 

бағ дар ла малау үйірмесінде IT программалау тілдерін меңгеру арқылы заманауи 

веб парақшалар дайындап, видео контенттер жасап, «Робототехника» үйірмесінде  

оқушылар лего конструктормен жұмыс істей отырып, 3D үйірмелерінде 3 өлшемді 

графиканы, анимацияның 3D графикасында көрсетілуі және виртуалды әлем бойынша 

тур жасау әдістерін үйренуде.

– Шәкірттеріңіз қандай байқауларға қатысты? Қандай жетістіктерді ерекше атап 

айтар едіңіз? 

– Негізі, оқушыларды байқауларға қатыстырып олардың бойына сенімділік 

ұялата білу – басты мақсатым. Тек математика деп тоқтап қалмай, кез келген саладағы 

байқауларға қатыстырамын. Олардың жемістері де аз емес, өзіме ыстық болған алғашқы 

жетістіктеріме тоқталсам, 2023 жылы жалпы білім беретін пәндер бойынша республикалық 

олимпиаданың ІІ кезеңінде математика пәні бойынша Ханшайым Қалыбек алғыс 

хат, Қорқыт Ата атындағы Қызылорда университетінің «Физика және 

математика» кафедрасының ұйымдастыруымен Қорқыт Ата 

атындағы Қызылорда университетінің 85 жылдығына 

орай облыстық ғылыми зерттеу жобала-

ры байқауында «Жас зерттеуші» 

н о м и н а ц и я с ы м е н 

Б е к а р ы с 

Шамшатдинов І дәрежелі дипломмен марапатталды. Сондай-ақ «Дарын» РҒПО ұйым-

дастыруымен өтетін ғылыми жобалар, пәндік олимпиадалар және басқа да «Ұлы өнертап-

қыштыққа алғаш қы қадам» және тағы басқа додалардың қалалық, облыстық, тіпті 

республикалық кезеңдерінен жүлделі орындар иелендік. Мектеп тарихында үлкен 

жетістіктердің бірі – оқушым Ерболат Сәкен «Ұлы өнертапқыштыққа алғашқы қадам» 

инновациялық идеялардың республикалық байқауында «Компьютерлік графика және 3D 

модельдеу» номинациясының жеңімпазы атанып, Қазақстан Республикасы Оқу-ағарту 

министрлігі республикалық қосымша білім беру оқу-әдістемелік орталығының ІІ дәрежелі 

дипломымен марапатталды. Өзім үшін жетістіктің бірі – «Қазақстанда STEAM білім беруді 

дамытудың жол картасы шеңберінде» «Jana Talap» атты сертификатталған STEM тренерлерді 

даярлаудың халықаралық Қазақстан-Тайланд оқыту бағдарламасы бойынша 4-деңгейлі 

«Республикалық STEM тренер» мәртебесі бойынша оқуды сәтті аяқтап, сертификатталған 

тренер ретінде өз тәжірибеммен  бөлісіп «Сабақта STEM оқыту әдістерін тиімді қолдану 

арқылы оқушылардың функционалдық сауаттылығын арттыру» мақсатында облыс көлемінде 

мұғалімдермен семинар-тренингтер өткіземін. 

– Математика сабағында қандай заманауи оқыту әдістерін қолданасыз?

– Биылғы оқу жылының басты жаңалығы –  мұғалімдердің ЖИ (жасанды интеллект) қолдануы. 

Яғни оқушыларды сабаққа қызықтыра білумен қатар оқу материалдарын түсіну оңай болу үшін 

ұстаздар қауымы жан-жақты заманауи технологияларды қолдануға тырысудамыз. Мен көбінесе 

STEAM технологиясын қолданамын. Ол жаратылыстану пәндерінің интеграциясы, яғни бір 

математика сабағының өзінде информатика, химия, физика сынды пәндердің ұғымдарын 

қолдана отырып, есептер шығарамыз.  Біздің мектеп былтырғы оқу жылында Қазақстанда 

STEAM-білім беру бағытын дамыту жол картасының аясында «STEAM Mektep Advancement» 

атты мектептерді сертификаттау бағдарламасынан өткені үшін «Сaravan of Knowledge» КҚ 

және ҚР Оқу-ағарту вице-министрінің республика бойынша арнайы дипломы табысталған 19 

мектептің қатарында болды. 

– Бүгінгі баланы таңғалдыру қиын деп көп айтамыз ғой. Оқушылардың 

қызығушылығын арттыру үшін не істеу керек?

– Бұл – әріптестерімізбен ең көп талқылайтын мәселелеріміздің бірі. Математика пәніне 

қызықтыра білу екі есе күшті талап ететіндіктен, әр сабақты бір-біріне ұқсамайтындай 

өтуге тырысамын. Көбіне оқушыларды топқа бөліп, математикалық платформаларды, ЖИ 

қолданып тапсырмалар беремін. Жекелей де, жұп болып та деңгейлік тапcырмаларды 

орындайды. Кейде үй тапсырмасына қосымша тақырыпқа сай фильмдерді 

көруге ұсынғанымда балалардың қуанғанын сөзбен жеткізе 

алмаймын. 
– Оқушылардың шығармашылық қабіле-

тін дамыту үшін қандай жобалар 

ұйымдастырасыз?

– Оқушылардан жаттанды білімі бар құлтемір емес, өз сыни пікірі бар шығармашыл 

тұлға шығару – басты мақсат. Сол үшін, мектепте сабақ жоспарлауда шығармашылық 

тапсырмалар қосудан бөлек сабақтан тыс іс шаралар ұйымдастырып тұрамыз. Мысалы, 

математикалық квест, үздік ІТ жобалар конкурсы, өнертапқыштар конкурсы және 

мектепішілік олимпиадалар сынды түрлі бағыттағы сыныптан тыс жұмыстарды жиі 

өткізіп тұрамыз. 

– Жасыратыны жоқ, баланың бәрі математикаға қызыға бермейді. Қалай 

қызықтырасыз?

– Математика пәнін оқытуда қосымша материалдар мен ресурстар қолдану 

оқушылардың пәнге деген қызығушылығын арттырып, материалды жақсырақ игеруіне 

көмектеседі. Мектебімізде математика, информатика және физика бірлестігінде ай 

сайын  Қорқыт Ата атындағы Қызылорда университетінің «Физика және математика» 

кафедрасының оқытушы профессорларымен бірлескен әдістемелік жиын дар өтіп 

отырады. Жоғарғы оқу орнында да пайдаланатын оқыту ресурстарын сол жерде 

талқылаймыз. Ал мен үшін пайдалы қосымша ресурстар көп. Мысалы, «Desmos» – 

интерактивті графиктер құруға арналған онлайн құрал. Ол оқу шыларға графикалық 

есептерді визуализациялауға көмектеседі. «GeoGebra» – геометрия, алгебра, 

статистика және математикалық модельдеуді үйрету үшін интерактивті құралдар 

ұсынатын бағдарлама. «Prodigy Math Game» – бас тауыш және орта мектеп 

оқушыларына арналған математикаға негізделген ойын, ол тапсырмаларды ойын 

арқылы орындауға мүмкіндік береді. Одан бөлек, цифрлық өлшеуіш құралдар, 

цифрлық транспортир, электронды сызғыш, инженерлік калькулятор, сөйлейтін 

шахмат пен геометриялық ойын карталарын да сабақ тақырыптарына сай 

бөліп қолдана береміз. Кейде роботымызды да қасыма көмекші етіп қоямын.

Бұл материалдар мен ресурстар оқушылардың математикалық ойлауын 

дамытуға және олардың пәнді тереңірек меңгеруіне көмектеседі.

– Сіздің ойыңызша, математика пәнін оқытуда ең маңызды тәсілдер 

қандай?
– Математика пәнін оқытуда ең маңызды аспектілер бірнеше 

негізгі бағыттарға бөлінеді. Солардың тек мен үшін маңызды үш 

озық тәсіліне тоқталып өтейін. Алғашқысы қолдану және практика. 

Теорияны тәжірибеде қолдану – математиканың тиімді меңгерудің 

кілті. Оқушылар әр түрлі есептерді шешу арқылы, математикалық 

заңдылықтарды нақты өмірде қалай пайдалануға болатынын 

көреді. Бұл тәсіл олардың білімдерін бекітіп, нақтылай түседі. 

Мәселені шешу. Математиканың басты мақсаты – күрделі 

мәселені жүйелі түрде шешуді үйрету. Оқушыларды өздігінен 

ойлануға, дұрыс шешім қабылдауға және түрлі шешу тәсілдерін 

іздеуге ынталандыру маңызды. Интерактивті оқыту және 

технологияларды пайдалану. Қазіргі уақытта интерактивті 

құралдар мен технологиялар математиканы оқытуда маңыз-

ды рөл атқарады. Виртуалды құралдар, интерактивті тақталар 

мен математикалық бағдарламалар оқушылардың қызығу-

шылығын арттырып, материалды игеруді жеңіл детеді. Осы 

тәсілдер арқылы математика пәніне тиімді және қызықты 

етуге болады.

– Қалай ойлайсыз, математика және информатика 

пәндерінің болашағы қарқынды дамуға апара ма?

– Математиканы барлық пәннің атасы деп алсақ, 

информатиканы жас ғылыми пән екенін бәріміз білеміз. 

Ал қазіргі цифрлық технологиялар заманында екеуінің 

қажеттілігі бірдей деңгейде деп ойлаймын. Болашақта 

жастар математика және информатика пәндерін тіпті 

тереңдетіп оқиды деп ойлаймын. Өйткені ғылым 

мен технология дамыған сайын олардың қажеттілігі 

де арта түседі емес пе?!

– Сұхбатыңызға рахмет!
Әңгімелескен

С.ТЕМІРБОЛАТ

Математика – бұл тек сандар мен есептер емес, ол біздің ойлау жүйемізді 
дамытып, шешім қабылдау қабілетімізді жетілдіреді. Мектепте математика 
пәнін оқыту арқылы оқушылар логикалық және сыни тұрғыдан ойлау және 
проблемаларды шешу дағдыларын дамытады. Бұл пәннің маңыздылығы 
соншалық, ол біздің күнделікті өмірімізде де, ғылыми зерттеулерде де, 
технологиялық инновацияларда да кездеседі. Мұстафа Шоқай атындағы 
№187 ақпараттық технология мектеп-лицейінің математика пәнінің мұғалімі 
Ақжан Ахатай – математиканы IT саласымен біріктіріп оқытып жүрген 

новатор ұстаз, педагогика ғылымдарының магистрі. Ерекше тәсілмен 
оқытудың арқасында оқушылар қиын есептерді оңай түсініп қана 

қоймай, байрақты бәсекелерде еліміздің атын халықаралық 
додаларда танытып жүр. Жақында ұстазбен 
сұхбаттасудың сәті түсті. 

Ақжан АхАтАй,  Мұстафа Шоқай атындағы 

№187 ақпараттық технология мектеп-лицейінің 

математика пәні мұғалімі: 

МАтЕМАтиКАнЫҢ БАстЫ МАқсАтЫ – 

КҮрДЕЛІ МәсЕЛЕнІ шЕшУДІ ҮйрЕтУ

Наубайхана иесінің айтуынша, дәстүрлі нан түрлерімен 
қатар, наубайхана француз круассандарын, түрлі салмасы бар 
тоқаштарды және түрлі тәттілерді шығарады. Еш қоспасы 
жоқ, экологиялық таза. Нәтижесінде өнімдері өте танымал 
және үлкен сұранысқа ие.

– Күн сайын 2-3 мыңға жуық бөлке нан және нан өнім-
дерін шығарамыз. Жақында біздің наубайхана батыстық 
технологияларды меңгеріп, еуропалық сападағы көптеген нан 
түрлерін пісіре бастадық. Соңғы жылдары жаңа өнімдерді 
халыққа ұсындық. Ашытқысыз пайдалы нандар, эстон және 
литва нандары, сондай-ақ ерекше айран қосылған нан түрі 
тұтынушылар көңілінен шықты. Біз тек табиғи қоспаларды және 
заманауи бақылау әдістерін пайдалана отырып, өнімдеріміздің 
сапасы мен қауіпсіздігіне ерекше назар аударамыз. Біздің 
мақсатымыз – әркім өз талғамына сай өнімді таба алатындай 
өнім түрлерін одан әрі кеңейту. Қызметкерлер әр жаңа өнім 
ең жоғары стандарттарға сай болуы үшін технологияларын 
жетілдіру бойынша үнемі ізденісте. Мен өз жұмысына жанын 
салып, жоғары нәтижеге ұмтылған мамандардың кәсібилігін 
мақтан тұтамын, – дейді Бахытбек Сәндібекұлы.

Кәсіпкердің  айтуынша, наубайханашылар сапалы өнім 
шығаруға ұмтылады. Наубайхана тек сапа мен дәмге ғана 
емес, өнімдердің қолжетімділігіне, олардың әдемі қапталуына 
және дүкен сөрелеріне жылдам жеткізілуіне де мән береді. 

– Өнімдеріміздің сақтау мерзімі үш күнге дейін, бұл олар-
дың балғындығы мен табиғилығына кепілдік береді.Томат 
қосылған нан, десертті нан және жүгері наны сияқты түрлері 
кем дегенде жеті күн бойы дәмін сақтайды. Жарамдылық 
мерзімі өткеннен кейін де, жоғары сапалы ашытқы 
арқасында олар балғын және жұмсақ болып қала береді. Біз 
Қазақстандағы нан өнімдерін өндіруде жаңа технологияларды 

енгізіп жатқан бірнеше компаниямен бірлесе жұмыс істейміз. 
Біз олардан үйренеміз, тәжірибесін игереміз, соның арқасында 
бізде жаңа сапалы өнімдер бар. Кез келген бизнесте табысқа 
жету үшін өз ісіңізді жақсы көруіңіз керек. Дәмі тіл үйірер 
нан пісіру үшін наубайханашылар күн-түн демей еңбек етеді. 

Сондықтан олардың жұмысы өте жауапты. Өткен аптада ғана 
біздің наубайхана жаңа өнім – «солдат» нанын шығардық. 
Бұл нан тұтынушыларымыздың сүйікті тағамына айналды. 
«Солдат» наны ұзақ уақыт бойы дәмі мен балғындығын 
сақтайтындықтан, алыс сапарларға өте ыңғайлы. Наубайханада 
халықтың талғамына сай түрлі нан пісіреміз. Мәселен, кеңес 
дәуіріндегі стандарт бойынша пісірілген нанға үйреніп қалған 
қарт адамдарға әлі де сол бөлке нан ұнайды. Ал жастар жаңа 
дәмдегі өнімдерді ұнатады. Бізде белсенді адамдарға арналған 
«спорттық» нан, жасөспірімдерге арналған «витаминді» нан 
және глютенге аллергиясы барларға «глютенсіз» нан бар. 
Осылайша, біз әркім өз талғамы мен қажеттіліктеріне сай 
нан таба алатындай өнімдердің алуан түрін ұсынып келеміз. 
Алдағы уақытта сұранысты қанағаттандыру үшін жаңа 
техноло гияларды енгізіп, өндіріс қуатын кеңейтуді жоспарлап 
отырмыз, – дейді наубайхана басшысы.

Наубайханада 4 жылдан астам жұмыс істеп келе жатқан 
наубайханашы маман бар. Есімі – Мөлдір Құрмашева. Ол 
нан пісірумен 8 жылдан астам уақыт айналысып келеді. Осы 
кезге дейін табиғи ашытқы қосылған нан, әрі тіл үйірер түрлі 
тәттілер дайындап келеді.

–  Нан пісіру оңай шаруа емес. Нан пісіру процесі жұмыс 
орнын дайындаудан басталады. Наубайшылардың жұмыс 

күні түнде, барлық адамдар ұйықтап жатқанда басталады. 
Таңертең қызылордалықтар жаңа піскен наннан дәм татуы 
үшін таба нан, тоқаш және басқа да өнімдерді түнде пісіреміз. 
Нан пісіру кезінде ең маңызды нәрсе – ұйымдастыру. Алдымен 
қамыр иленеді, содан кейін бірнеше уақыт көтерілгенше 

күтеміз. Кейін қамыр кесіліп, салмағына қарай қажетті 
пішіндерге келтіріледі. Содан кейін нан өңделеді, пісіріледі, 
салқындатылады және оралады. Салқындағаннан кейін 
өнімдерге шығарылған күні жазылған этикеткалар жабысып, 
таңертең қызылордалықтар үшін сөреге жіберіледі, – дейді 
наубайханашы.

Оның айтуынша, нанның сапасы ұнның сапасына тікелей 
байланысты. Егер ұн жоғары стандарттарға сәйкес келмесе, 
нан сапасына кері әсер етеді.

–  Біздің наубайхана арзан ұнды пайдаланбайды. Біз нан 
өнімдерін жоғары сапалы ұннан жасаймыз. «Цесна» және 
«Пионер» сияқты ұн өндірушілерімен ынтымақтастықтамыз, 
жоғары сапалы ұнмен қамтамасыз етіп, өнімдерді халыққа 
тиімді бағамен пісіріп ұсынамыз, – дейді Мөлдір Құрмашаева.

Наубайшы күн сайын тұтынушыларды алуан түрлі өнім 
түрлерімен қуанту үшін жаңа тәжірибеден қорықпайтынын 
айтады.

– Менің мақсатым – нанды дәмді етіп пісіру. Тұтыну-
шыларымызға нанның дәстүрлі түрлерін ғана емес, бірегей 
рецептерді ұсынамыз. Жұмыс барысында ұнды таңдаудан 
бастап, пісіру температурасына дейін барлық бөлшектерге 
назар аударамын. Бұл тамаша нәтижеге қол жеткізуге 
мүмкіндік береді. Наубайшының жұмысы тек шеберлікті ғана 
емес, өз ісіне деген сүйіспеншілікті де қажет етеді. Жұмысым 
өзіме ұнайды, өйткені біз пісіретін нан әрбір отбасының 
дастарханында қойылып, қуаныш сыйлайды. Алдағы уақытта 
өз мамандығым бойынша жаңа технологияларды меңгеріп, 
біліктілігімді шыңдауды жоспарлап отырмын. Менің 
мақсатым – өз ісімнің нағыз шебері болып, халыққа сапалы 
нан өнімдерін ұсынып, ел алғысына бөлену. «Еңбек түбі – 
береке» деген осы болса керек, – дейді наубайшы.

София ХАЙРУЛЛАҚыЗы

Иә, жаңа, заманауи үлгіде әрі биік етіп 
салынған тұрғын үйге көшіп, қоныстойын 
тойлау – бәрінің арманы емес пе...

Кез келген мемлекетте тұрғын үй негізгі 
мәселелердің бірі болып саналады. Себебі 
тұрғындардың әлеуметтік жағдайы олардың 
тұрғын үймен қамтылуына тікелей байланысты. 
Жыл артқан сайын Қызылорда қаласында жаңа 
тұрғын үйлер бой көтеріп, қоныстой қатары 
көбейді. Әрине, бұл – жағымды жаңалық.

Міне, тұрғын үй құрылысы бойынша игі 
істер биыл да жалғасын таппақ. Мемлекеттік 
бағдарламалар тиімді жүзеге асып, тың 
бастамалар сәтті орындалуда.

Жалпы қазіргі күні қалада 3911 пәтерлі 
74 көпқабатты тұрғын үй құрылысы 
жүргізілуде. 

– Біз тұрғындарымыздың талап-тілектеріне 
орай мақсатты шараларды жүзеге асырып, 
жайлы баспана ұсыну үшін көпқабатты тұрғын 
үйлердің құрылысын қарқынды жүргізудеміз. 

Оның ішінде, 3139 пәтерлі 58 тұрғын үй 
бюджет есебінен, 772 пәтерлі 16 тұрғын үй 
жеке инвестициялар есебінен салынуда. Жыл 
соңына дейін 7 қабатты 10 үйдің жоба-сметалық 
құжаттары және сараптама қорытындысын алу 
жоспарлануда, – деді қала басшысы Нұржан 
Ахатов.

Қала әкімі айтқандай, тұрғын үйлер құры-
лысы қарқынды. Әсіресе, Сырдың сол жаға-
лауында құрылыс қарқыны жоғары. Өңір тұр-
ғын дары үшін жағымды жаңалықтың бірі – жеті 
қабатты тұрғын үйлердің бой көтеруі. Бұл 
үйлердің құрылысы былтыр сәуір айында бас-
талған. 

БАЙҚАУ ҚАЛАЙ ӨТТІ?
Байқау шарты бойынша жасыл желекті көпқабатты тұрғын 

үйдің ауласына ғана емес, жеке тұрғын үйдің сыртқы аумағын 
көгалдандырған қала тұрғындары қатысты. Байқау шарты қарапайым. 
Ол үшін инстаграм, фейсбук әлеуметтік желілері арқылы #Qzo, 
#Qyzylorda, #Үздікаула2024 хэштегтерін міндетті түрде пайдалана 
отырып, «Сүйікті қалам – Қызылорда» тақырыбында жылы лебізін 
жолдап, көгалдандырудағы тәжірибесімен бөлісіп, өз парақшасында 
сапалы суреттер мен видеоны жариялау қажет.  

Қала күні аясында байқауға қатысуға өтінім берген 13 үміткердің  
ішінен комиссия мүшелері жеңімпаздарды анықтады. Бұған дейін 
жүлде қоры ретінде ауланы көгалдандыруға қажетті құрал-саймандар 
жиынтығы табысталса, 2022 жылдан бастап байқауды өткізуге арнайы 
қаржы қаралып, мемлекеттік әлеуметтік тапсырыс шеңберінде, яғни 
«Үздік аула» әлеуметтік жобасы аясында жүзеге асырылуда. Ал 
2023 жылдан бастап байқауға өтінімдер жасыл желекті  көпқабатты 
тұрғын үйдің ауласына ғана емес, жеке тұрғын үйдің сыртқы аумағын 
да көгалдандырған қала  тұрғындарынан қабылданды.

Қала күні мерекесі аясында өткен «Алтын күз» ауыл шаруашылығы 
өнімдерінің жәрмеңкесінде дәстүрлі «Үздік аула» байқауының 
жеңімпаздары марапатталды. Аталған байқаудың жеңімпаздарына 
қала әкімінің орынбасары Пакуатдин Шамұратов қала әкімінің 
дипломын және қаржылай сыйақы табыстады. 

Биыл жетінші мәрте өткізілген «Үздік аула» байқауына қатысуға 
13 аула тұрғына өтінім білдіріпті. Байқау үздіктерінің ішінен 
көпқабатты тұрғын үйдің барлық ауласын көгалдандыруға ерекше 
көңіл бөлген «Сырдария» шағын ауданы, №4 а үй тұрғыны Марат 
Төлепбаевтың ауласы комиссия шешімімен басым дауысқа ие болып, 
жеңімпаз атанды. ІІ орынды 10 жылдан астам уақыт көше бетті 
көгалдандырумен айналысып келе жатқан  Сайыпназар Ахун көшесі, 
№7 үй тұрғыны Бірлік Рахметов иемденсе, ал ІІІ орын – «Ақмешіт» 
шағын ауданы, №30 үй тұрғыны Болат Сарсаевқа бұйырды.

«Бірлігі жарасқан аула» номинациясымен «Титов» шағын 
ауданы, №28 үй тұрғыны Сауранкүл Ағыбаева, «Еңбекқор бағбан»  
номинациясымен «Астана-2» шағын ауданы, №50 А үй тұрғыны 
Серік Ерімбетов және «Әсем аула»  номинациясымен «Ақмешіт» 
шағын ауданы, №7 үй тұрғыны Мөлдір Есмахан марапатталды. 

Шара барысында қала тазалығын 
қамтамасыз етуде тынбай еңбек етіп 
жүрген тазалық қызметкерлері 
де марапатталып, қала әкімінің 
«Алғыс хаты» мен қаржылай 
сыйақылары табысталды. Айта 
кету керек, жеңімпаз атанған 
тұрғын үй ауласына «Үздік 
аула - 2024» тақтайшасы 
орнатылды.

ТҰРғыН 
ТІЛЕГІ

Бұл тұрғын байқау-
ға атсалысқан. Қала-
ның «Шанхай» бе-
тін д егі Сайыпназар 
Ахун көшесі №7-ші 
үй дің тұрғыны Бірлік 
Рахметов 10 жыл көле-
мінде үйдің көше бетін 
көгалдандырумен айна-
лысып келеді. Үйдің 
сыртқы аумағына әр 
түрлі жеміс ағаштары, 
одан бөлек, сән ағашы 
үйеңкі, ерен, сыр талы, 
қаратал ағашын отыр-
ғызған.

Жұмыстан кейінгі бос 
уақытын көгалдандыру ісіне 
арнаған қала тұрғыны сенбі 
күні тазалық акциясына да 
атсалысады. 

– Көшемізді таза ұстап, көгал-
дандырып отырсақ, қаламыздың 
көркеюіне қосқан үлесім деп ойлай-
мын. Жылдан-жылға көркейіп жатқан 
қаламыз әрі қарай да көркейіп, гүлдене 
берсін, – деген Бірлік Жоштайұлы әр қала 
тұрғынын қаланың тазалығы мен көгалдануына 
үлесін қосуға шақырды.

Лайым, жасыл-желекке, гүлзарларға қызыға 
қарайтын, айналасын әсемдеуге құштар тұрғындар саны 
жыл сайын арта берсе екен...

Жаппасбай батыр 
қайта жанданды

Жобаның мердігері – «УАД» ЖШС, 
техникалық қадағалаушы – «Тараз-Техно-
проект».  Төрт жолақты жолдың ұзын ды ғы 
– 3,3 шақырым. Жобада жаяу жүргіншілер 
жо лын және жарықшамдар орнату қа рас-
тырылған. Жаппасбай батыр көшесі – қала-
дағы магистральды көшенің бірі. 

Бүгінде осы көшемен көліктер зулап 
жүріп жатыр. Ал тұрғындар болса, тек алғы-
сын айтуда. Соның бірі – Жаппасбай батыр 
көшесінің тұрғыны Ибрагим Меңлібаев. 

– Шыны керек, қалада тұрғын үй, көше 
жөндеу болсын, қарқынды жұмыс жүруде. 
Сенесіз бе, біздің қаланың көшелерін басқа 
облыс орталығымен салыстырсаңыз, біздікі 
сапалы әрі түзу көшелер екендігі көңіл 
қуантады. Сырттан келген адамдардың 
өздері Қызылорданың көшесін мақтап 
жатады. Ол рас! Нәтиже бар, – дейді қала 
тұрғыны.

Яссауи көшесі кеңейтіледі
Аймақ басшысының қолдауымен қалада 

ауқымды жұмыстар басталды. Соның 
бірі – Қожа Ахмет Яссауи көшесін қайта 
жаңғыртуға арналады. Яғни ұзындығы 3 
ша қырымға жуықтайтын көше 4 жолақтыға 
ауыстырылады. Жаяу жүргіншілер жолы 
салынып, толығымен жарықтандырылады.

Аталған жоба бойынша құрылыс-
монтаж жұмыстары 6 наурыздан бастап 
«Қыран» ЖШС-мен жүргізілуде. Жоспар 
бойынша қайта жаңғырту жұмысы күз 
соңына дейін аяқталады. Айта кету керек, 
қайта жаңғыртудан өтетін көшенің бойы 
қосымша абаттандырылады.

Мұнан бөлек, көшені абаттандыру 
жұмыстарына 725 млн теңге бөлінді. Мер-
дігер мекеме «BSG Инжиниринг» ЖШС 
жұмысты жуық арада бастап, қараша айында 
аяқтамақ. Жоба бойынша теміржолдың 
екі бетіне тұрғындардың серуендеуіне 
ыңғайлы аллеялар, жаяу жүргіншілер жолы 
салынады. Бұл көше халыққа қолайлы 
болуымен қатар, Қызылордаға жеткен пойыз 
жолаушыларының қаланың көркі, тазалығы 
туралы алғашқы ойын қалыптастырады. 
Осылайша қаланың орталық көшелері ғана 
емес, шет аймақтағы көшелер де кеңейтіліп, 
көркейтіледі.

Автожолдың құрылысы да 
қарқынды

Облыс әкімінің тікелей қолдауымен 
«Самара-Шымкент-Қызылорда» аудандық 
маңызы бар автожолын жаңғырту жобасы 
жүзеге асуда. 

Оңтүстік өңірден қалаға кірер айнал-
ма көпір мен аспалы көпірдің арасын 
жалғайтын жолдың жаңғырту жобасын 
«УАД» ЖШС атқаруда. Екі ортадағы 4 

жолаққа негізделген бұл жолдың ұзындығы 
8434 метрді құрайды.

Аймақ басшысының қолдауымен қала-
дағы басты жолдар мен көшелердің аясы 
кеңейтілуде. Соның бірі – Тәуелсіздікке 
25 жыл даңғылындағы қайта жаңғырту 
жұмысы. Бұл ауқымды жоба 27 тамыздан 
басталды. Ұзындығы 6 711 метрді құрайтын 
даңғыл екі жолақтыдан төрт жолақтыға 
ауыстырылады. Дәл осы кезде автожолдың 
да, даңғылдың да жұмысы қарқынды 
жүруде.

Сырт көз сыншы
Расында, қалаға сырттан келетін мей-

мандар сыншы келеді. Бірақ кейінгі кезде 
шаһардың шырайлы жерлерін, кеңей-
тілген, түзу көшелерін көргендер жо-
ғары бағасын беруде. Соның бірі – Ахмет 
Байболұлы. Ол – Шымкент қаласының 
тұрғыны. 

– Өзім Қызылорда қаласына тойға кел-
генмін. Шыны керек, қаланы танымай 
қалдым. Қатты өзгеріп кеткен, көшелеріне 
тәнті болдым. Қызылорданың көшелері 
тақтайдай тегіс, түп-түзу, жап-жарық. 
Көпке үлгі боларлықтай қалаға айналуда, – 
дейді ол. 

«ҮЗДІК АУЛА-2024»: 
КІМ ЖЕҢІМПАЗ БОЛДЫ?

жеті қаБатты ҮЙДе тұрҒым КелеДі

Басы 1-бетте

Мамандарды сөйлетсек...
Бір аумақта 6 тұрғын үй салынған. Құрылысы 90 

пайыз аяқталып қалғаны көрініп тұр. «Орион LTD» ЖШС 
мекемесінің шебері Дәурен Қозбақов бұл салада екі 
жылдан бері жұмыс істейді. 

– Біздің мекеме екінші тұрғын үйдің құрылысын 
жүргізді. Мұнда іргетасын қалаудан бастап, барлығын 
қолға алдық. Одан кейінгі сылақ, кафель жапсыру 
секілді ішкі жұмыстарды да аяқтадық. Енді жуып 
тазартуға кірісеміз. Бұл үйдің бір ерекшелігі – барлық 
бөлмеде өртке қарсы дабыл жүйесі орнатылған. Лифт 
қызметі қосылған. Бәрі соңғы үлгіде әрі заманауи етіп 
салынуда, – дейді ол.

Сол жағалауда салынып жатқан бұл көпқабатты тұрғын 
үйлердің жалпы ауданы – 37284 шаршы метр болса, бір 
тұрғын үйдің ауданы – 6213,9 шаршы метрді құрайды.

– Қазіргі таңда шаһарымыздың сол жағалауында 
16 тұрғын үйдің құрылысы салынып жатыр. Оның 
ішінде 6 тұрғын үй жеті қабатты болса, қалғаны 5 
қабатты үйлер. Бұл тұрғын үйлердің барлығы заманауи 
бағытта және жаңа технологиялардың көмегімен 
салынуда. Құрылысы жүріп жатқан 7 қабатты тұрғын 
үй – 84 пәтерлі болса, 5 қабатты үйлерде – 470 пәтер 
қамтылмақ.

Бұл үйлердің құрылысын «Аман Құрылыс», «Орион 
LTD», «Риголит», «Промсервис», «Абу-сер» секілді 
құрылыс компаниялары жүргізуде. Бүгінде жұмыстың 
90 пайызы аяқталып қалды. Аула ішін көркейту, газон 
егу, балаларға арналған ойын алаңын салуды «Алтын 
айдарлы» мекемесі жүргізуде, – дейді қалалық құрылыс 
бөлімінің маманы Мәулен Бөбетаев.

Олай болса, тұрғындар асыға күтіп жүрген, қызыға 
қарайтын бұл жаңа үйлер жыл соңында пайдалануға 
берілмек.

ЖАҢА КЕЙІПКЕ ЕНГЕН 
ҚАЛА КӨШЕЛЕРІ КӨРІКТІ

Басы 1-бетте

Бетті дайындаған 
Ақтолқын НҰРЛыБАЙ

Суреттерді түсірген 
Нұрболат НҰРЖАУБАЙ


